
MISA CON NENOS 
18 de febreiro de 2024 

CORESMA 1º-B 
Evanxeo de Marcos 1,12-15:  

"Xesús deixouse tentar no deserto" 
Mensaxe: O Mestre Xesús ensíname 

o oficio de mensaxeiro 
1. MONICIÓN DE ENTRADA 

 Irmáns e irmás:  
O mércores de cinza comezabamos a nosa peregrinación 

Coresmal que nos levará ao encontro con Cristo, vivo e resucitado, na festa da Pascua. 
A Coresma é un tempo para facer un stop na nosa vida, unha posta a punto, un volver 
camiñar con máis intensidade á beira de Xesús. Aproveitemos estas semanas de 
Coresma para cambiar as nosas vidas volvéndonos ao Pai misericordioso. O evanxeo 
deste primeiro domingo fálanos das tentacións que Xesús sufriu no deserto antes de 
iniciar a súa misión. Ao longo da Coresma imos aprender e practicar do Bo Mestre, 
Xesús, diferentes oficios. Hoxe imos aprender del a ser Mensaxeiros de Boas Noticias, 
non mensaxeiros de mal agoiro.  

Preparamos un recanto de oración en casa: sobre unha mesa colocamos un pano 
morado (Coresma, conversión); os evanxeos; un crucifixo significativo; e este domingo 
1º un móbil vello cun paquete ou unha carta cunha mensaxe: “Convértete e cre no 
Evanxeo”. Poderíase empezar toda a Coresma cun canto coresmal con xestos para 
nenos: Corenta días camiñando: https://www.youtube.com/watch?v=JRwSuIz_l1g  
 
2. SÚPLICAS DE PERDÓN  
Como Xesús, tamén nós somos tentados e caemos, temos fallos 

na vida. É o momento de pedir perdón e fortaleza para non caer na 
tentación.  

- Ti, que miras o corazón das persoas, o nobre de cada un. Señor, 
ten piedade de nós.  

- Ti, que nos chamas á vida plena, a vivir para Deus, á salvación. Cristo, ten piedade de 
nós.  

- Ti, que nos convidas a vencer a tentación de ter, de poder e de sobresaír. Señor, ten 
piedade de nós. 

  
3. MONICIÓN ÁS LECTURAS 

Que importante é para nós a Palabra de Deus, pois é o noso compás, o noso GPS 
para non saír do camiño cara á Pascua. Durante a Coresma escoitaremos na 1ª lectura 
os momentos principais da historia do pobo de Deus, en clave de alianza ou pacto que 
Deus fai co seu pobo. Hoxe escoitamos a alianza de Deus con Noé tras o famoso 
diluvio. Na carta de Pedro explícanos como esa alianza de Deus co seu pobo culmina 
con Xesús morto e resucitado. E no evanxeo Xesús convídanos a volvernos a Deus, 
rexeitar a tentación e converternos, pois Deus quere ser o noso.  

 



4. ORACIÓN DOS FIEIS  
Presentemos ao Señor a oración da Igrexa dicindo:  

R. -Pai, líbranos do mal. –Non nos deixes caer en tentación.  
1.- Pola Igrexa que nos regala este tempo de Coresma para renovar a nosa vida de fe.   
  Oremos.  
2.- Polos que iniciamos a Coresma para que non nos deixemos tentar pola falta de fe, a  
  comodidade ou o egoísmo. Oremos.  
3.- Por todos os crentes, para que o xaxún, a oración e a caridade fágannos máis próximos a  
  Deus e aos irmáns. Oremos.  
4.- Por todos nós, para que o noso corazón sexa máis misericordioso, forte, pechado ao  
  tentador e aberto a Deus. Oremos.  
5.- Para que durante esta Coresma teñamos momentos para orar en familia, compartamos   
  máis cos outros, xaxuar de rancores e tendamos pontes de fraternidade. Oremos.  
Pai, que neste camiño coresmal descubramos o teu inmenso amor e iniciemos a conversión.    
  Por XCNS.  

IMPOSICIÓN DA CINZA: 
- No momento do perdón ou despois da homilía poderíase ter 

un xesto coa cinza. Poderiamos impoñerlla a algúns nenos, ou a 
todos se non houbo celebración o mércores de cinza. Os nenos 
vanse achegando en fila ao presbiterio onde o sacerdote sostén 
a bandexa coa cinza e unxe na fronte aos nenos e os acólitos mostran un a cruz e outro 
a biblia aberta. Os fieis achéganse en filas, reciben a cinza na fronte e fan unha 
inclinación de cabeza ao evanxeo e á cruz, mentres escoita do sacerdote estas 
palabras: “Convértete e cre no Evanxeo”.  

 
6. PROCESIÓN DE OFRENDAS 
- CAIXAS OU CARTAS: Nas nosas vidas utilizamos as 

mensaxes para comunicarnos uns con outros. Nesta 
semana queremos ser comunicadores de boas 
noticias de amor, de servizo, de ser; non de malas 
noticias: dominar, ter, controlar.  

- MOCHILA: Á hora de emprender a viaxe non podería 
faltar a mochila. Nela levamos unha figuriña de barro 
para lembrar que estamos nas mans de Deus e en 
Coresma facémoslle caso para que nos vaia modelando. Tamén un corazón porque 
busca que o queiramos e nos queiramos uns a outros. E unha friameira baleira de 
comida simbolizando os xaxúns que queremos facer (de caprichos, non estudar, 
rifas, enfados, mentiras ou falta de colaboración).  

- COMPÁS E GPS: Para non perdernos no deserto da vida necesitamos a Palabra de 
Deus que nos guía, axúdanos a descubrir as nosas tentacións e a seguir o camiño do 
evanxeo.  

- PAN E VIÑO: Finalmente ofrecemos o pan e o viño, para que neles, ti Señor, fágaste 
presente, déasnos forza, e poidamos recibirte no noso corazón.  

